
Nrisimhashatchakra Upanishad

నృసింహషట్చక్రోపనిషత్

ఓం దేవా హ వై సత్యం లోకమాయంస్తం ప్రజాపతిమపృచ్ఛన్నారసింహచక్రన్నో 
బ్రూహీతి  ।తాన్ప్రజాపతిర్నారసింహచక్రమవోచత్  । షడ్వై  నారసింహాని
చక్రాణి  భవన్తి ।యత్ ప్రథమం  తచ్చతురరం యద్వితీయం తచ్చతురరం
యత్తృతీయం తదష్టారం  యచ్చతుర్థం  తత్పఞ్చారం యత్పఞ్చమం
తత్పఞ్చారం యత్ షష్ఠం  తదష్టారం  తదేతాతి షడేవ నారసింహాని
చక్రాణి  భవన్తి ॥
అథ కాని నామాని భవన్తి ।యత్ ప్రథమం  తదాచక్రం
యద్వితీయం తత్సుచక్రం  యత్తృతీయం తన్మహాచక్రం  యచ్చతుర్థం
తత్సకలలోకరక్షణచక్రం  యత్పఞ్చమం తద్ద్యూతచక్రం   యద్వై  షష్ఠం
తదసురాన్తకచక్రం  తదేతాని షడేవ నారసింహచక్రనామాని  భవన్తి ॥
అథ కాని త్రీణి  వలయాని భవన్తి ।యత్ప్రథమం తదాన్తరవలయం భవతి ।
యద్ద్దితీయం  తన్మధ్యమం వలయం భవతి ।యత్ తృతీయం తద్బాహ్యం వలయం
భవతి । తదేతాని త్రీణ్యేవ  వలయాని భవన్తి ।యదా తద్వైతద్బీజం
యన్మధ్యమం తాం నారసింహగాయత్రీం  యద్బాహ్యం తన్మన్త్రః  ॥
అథ కిమాన్తరం వలయమ్ । షడ్వాన్తరాణి వలయాని భవన్తి ।యన్నారసింహం
తత్ప్రథమస్య యన్మాహాలక్ష్మ్యం తద్వితీయస్య యత్సారస్వతం తత్తృతీయస్య
యస్య యత్కామం దేవం తచ్చతుర్థస్య  యత్ ప్రణవం  తత్పఞ్చమస్య
యత్క్రోధదైవతం  తత్ షష్ఠస్య  । తదేతాని షణ్ణాం  నారసింహచక్రాణాం
షడాన్తరాణి వలయాని భవన్తి ॥
అథ కిం మధ్యమం వలయమ్ । షడ్వై  మధ్యమాని వలయాని భవన్తి ।
యన్నారసింహాయ తత్ప్రథమస్య యద్విద్మహే తద్ద్వితీయస్య  యద్వజ్రనఖాయ
తత్తృతీయస్య యద్ధీమహి  తచ్చతుర్థస్య  యత్తన్నస్తత్పఞ్చమస్య
యత్సింహః ప్రచోదయాదితి  తత్ షష్ఠస్య  । తదేతాని షణ్ణాం
నారసింహచక్రాణాం  షణ్మధ్యమాని వలయాని భవన్తి ॥

అథ కిం బాహ్యం వలయమ్ । షడ్వై  బాహ్యాని వలయాని భవన్తి ।
యదాచక్రం  యదాత్మా తత్ప్రథమస్య యత్సుచక్రం  యత్ప్రియాత్మా తద్ద్వితీయస్య
యన్మహాచక్రం  యజ్జ్యోతిరాత్మా  తత్తృతీయస్య యత్సకలలోకరక్షణచక్రం
యన్మాయాత్మా తచ్చతుర్థస్య  యదాచక్రం  యద్యోగాత్మా తత్పఞ్చమస్య
యదసురాన్తకచక్రం  యత్సత్యాత్మా తత్ షష్ఠస్య  । తదేతాని షణ్ణాం
నారసింహచక్రాణాం  షట్ బాహ్యాని వలయాని భవన్తి ॥
క్వైతాని  న్యస్యాని ।యత్ప్రథమం తద్ధృదయే  యద్ద్వితీయం  తచ్ఛిరసి
యత్తృతీయం తచ్ఛిఖాయాం యచ్చతుర్థం  తత్సర్వేష్వఙ్గేషు
యత్పఞ్చమం తత్సర్వేషు (?)యత్ షష్ఠం  తత్సర్వేషు దేశేషు ।
య ఏతాని నారసింహాని చక్రాణ్యేతేష్వఙ్గేషు   బిభృయాత్ తస్యానుష్టుప్
సిధ్యతి । తం భగవాన్ నృసింహః ప్రసీదతి  । తస్య కైవల్యం  సిధ్యతి ।
తస్య సర్వే లోకాః సిధ్యన్తి  । తస్య సర్వే జనాః సిధ్యన్తి  । తస్మాదేతాని
షణ్ణాం  నారసింహచక్రాణ్యఙ్గేషు   న్యస్యాని భవన్తి । పవిత్రం  చ ఏతత్తస్య
న్యసనమ్ । న్యసనాన్నృసింహానన్దీ భవతి । కర్మణ్యో భవతి । బ్రహ్మణ్యో
భవతి । అన్యసనాన్న నృసింహానన్దీ భవతి । న కర్మణ్యో భవతి ।
తస్మాదేతత్పవిత్రం  తస్య న్యసనమ్ ॥
యోవా ఏతం నారసింహం చక్రమధీతే  స సర్వేషు వేదేష్వధీతో భవతి ।
స సర్వేషు యజ్ఞేషు యాజకో భవతి । స సర్వేషు తీర్థేషు  స్నాతో భవతి ।
స సర్వేషు మన్త్రేషు  సిద్ధో భవతి । స సర్వత్ర శుద్ధో భవతి ।
స సర్వరక్షో భవతి ।భూతపిశాచశాకినీప్రేతవన్తాకనాశకో  భవతి ।
స నిర్భయో భవతి । తదేతన్నాశ్రద్దధానాయ   ప్రబ్రూయాత్తదేతన్నాశ్రద్దధానాయ   
ప్రబ్రూయాదితి   ॥
(వైష్ణవ  -ఉపనిషదః)
ఇత్యాథర్వణీయే నృసింహషట్చక్రోపనిషత్  సమాప్తా ।

